ཁ་བྱང་།
 
༄༅།། སྨྱུ་གུའི་དུར་ས།
 
 
རྩོམ་པ་པོ།   སྦྲ་འགྱུར་མེད།
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
བཀྲ་ཤིས་ཆོས་གླིང་ངེས་དོན་སྙིང་པོའི་དཔེ་ཚོགས་ཞིབ་འཇུག་སྡེ་ཚན།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
གཙོ་སྒྲིག་པ།	  བེ་རི་རིག་པའི་རྡོ་རྗེ།
མདུན་ཤོག་པར་པ།  སྦ་རོད་རིག་མགོན།
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
ནང་པའི་ཆོས་ཚོགས་བཀྲ་ཤིས་ཆོས་གླིང་།

དབང་ཚད།
 
དེབ་འདིའི་དབང་ཚད་རྩོམ་པ་པོ་དང་།  བཀྲ་ཤིས་ཆོས་གླིང་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།
 
 
འབྲེལ་བ་བྱེད་ཡུལ།
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email:knd1@tcbci.org 
Email: tcbc@tcbci.org
Website: www.tcbci.org  www.rigzod.org
 
 

ཆེད་བརྗོད།
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།  

ཁ་བྱང་།
 
 
སྨྱུ་གུའི་དུར་ས།

ཚན་པ་དང་པོ།  བཅད་རྩོམ་སྙུ་གུའི་འཕྲུལ་རྩལ།
 
 
ཁྱེད་དང་གདོང་དམར་བོད་པ།
 
 
མཚོ་བཞི་གླིང་ལྔའི་ཕྱོགས་མཚམས་ཀུན་ལ་སྙན་གྲགས་བ་དན་ལྷབ་ལྷུབ་གཡོ།།
འཕྲིན་ལས་དཀར་པོའི་འོད་ཀྱི་ཟེགས་མ་སྐྱེ་དགུའི་ཡིད་ཀྱི་མ་མར་འཕྲོ།།
འགྲོ་བ་ཡོངས་ལ་ཞི་བདེའི་ཐབས་ལམ་བྱམས་བརྩེ་ཆེན་པོས་རྟག་ཏུ་བསྟན།།
ཨ་རིའི་ཡུལ་ན་ཨ་མདོའི་བུ་ཡི་མཚན་སྙན་གཡུ་འབྲུག་བཞིན་དུ་གྲགས།།
 
བདེན་དོན་གསུང་གི་བཟི་ཁ་མངར་མོ་ཤེས་ལྡན་སྙིང་གི་གོང་བུར་ཐིམ།།
དབུ་མའི་ལམ་གྱི་ཚངས་ཐིག་རིག་གནས་འཛམ་གླིང་འཐད་པའི་མགོ་ལྕོག་ལྡེམ།།
བྷས་བྷས་སི་ཡི་གསར་ལམ་བརྒྱུད་ནས་རླབས་ཆེན་མཛད་རྗེས་འགྲེམ་བརྡ་བཏང་།།
ཚུལ་དེ་མཐོང་བས་བོད་པའི་གདོང་ནས་དགའ་སྐྱོ་འབུམ་གྱི་དམྱིག་ཆུ་བཞུར།།
 
ཕུན་ཚོགས་བརྗོད་བྱའི་ས་བོན་གྲུང་པོ་སྲིད་གསུམ་ཁྱོན་ལ་ཐང་མར་བརྡལ།།
ཕྱི་ནང་སྙུག་འཛིན་བྱེ་བ་ས་ཡས་རྣམ་དཔྱོད་སོར་མོས་རྩལ་གྱིས་གཞལ།།
རླབས་ཆེན་མཛད་པའི་གཏིང་མཐའ་མ་དཔོགས་ངལ་བ་འབུམ་གྱིས་དཔྱིད་དུབ་ཕོག། 
ངོ་མཚར་གནས་ཀྱིས་མིག་དབང་ཕྲོགས་ནས་ཁྱེད་ཀྱི་གདོང་ལ་ཧར་ནས་ལྷག།
 
ཁ་བའི་ལྗོངས་ཀྱི་རྒན་གཞོན་ཀུན་ཀྱིས་བཅོས་མིན་ཡིད་ལ་ཁྱེད་ཉིད་སྒོམ།།
དད་འདུན་གསེར་གྱི་མདུད་པ་ཡོངས་རྫོགས་སྲ་བརྟན་རྡོ་རྗེའི་ངོ་བོར་གྱུར།།
ཁྲི་ཁར་འཁོད་པའི་འདུན་པ་ཟབ་མོ་ཉིན་མཚན་ཀུན་ཏུ་སྙིང་ལ་བཅིངས།།
རྒྱལ་དབང་བསྟན་འཛིན་རྒྱ་མཚོ་མཁྱེན་ཞེས་མཚན་གྱི་མེ་ཏོག་རྒྱུན་དུ་བཟླས།།
 
གངས་སེང་དར་ཆ་དངོས་སུ་ཕྱར་ནས་ཞི་བའི་གོམ་བགྲོད་བྱེད་པའི་ཉིན།།
ཁྱེད་ཉིད་བདག་གི་ཡིད་ལ་འཆར་ཚེ་སྤོབས་པའི་མགོ་བོ་ངང་གིས་མཐོ།།
འདྲ་མཉམ་རང་དབང་ཀུན་ལ་དགོས་ཞེས་གནས་ལུགས་སྐད་གསེང་མཐོན་པོས་འབོད།།
གཞི་སྡོད་བོད་མིའི་སྙིང་སྟོབས་ཆེན་པོས་འཛམ་གླིང་ངོ་མཚར་ལྟད་མོར་བསྐྱེད།།
 
གཅེས་པའི་ལུས་སྲོག་མེ་ལ་སྦར་ནས་དཔའ་རྒོད་རེ་རེས་ཁྱོད་ཉིད་གླེང་།།
ལག་ཟུང་ཐལ་མོ་སྙིང་ལ་སྦྱར་ནས་འདི་ཕྱིའི་སྐྱིད་སྡུག་ཁྱེད་ལ་བཅོལ།།
འདས་མ་ད་གསུམ་བོད་པ་ཚང་གི་དད་གུས་ཡིད་ཆེས་ཁྱེད་ལ་ཡོད།།
སྐྱེ་དང་ཚེ་རབས་ཐུགས་རྗེའི་སྤྱན་གྱིས་འབྲལ་བ་མེད་པར་གཅིག་ཏུ་གཟིགས།།
 
ཤ་རུས་ཁྲག་གསུམ་ལ་རྒྱའི་ཆེད་དུ་རིགས་ཞེན་རྐང་གི་ནང་ནས་རྫོགས།།
མངོན་དང་མི་མངོན་སྦས་པའི་ཚུལ་གྱིས་བོད་པའི་ལས་དོན་གཉེར་མཁན་མཆིས།།
བཙན་པོའི་བག་ཆགས་རྨང་ནས་སད་པའི་དཔའ་རྒོད་སྟག་འདྲ་གཟིག་འདྲ་ཐོན།།
མདོ་སྟོད་མདོ་སྨད་ཕྱོགས་མཚམས་ཀུན་ལ་དགའ་བར་འོས་པའི་གྲགས་འགུལ་བསླངས།།
 
གདུག་རྩུབ་དགྲ་བོའི་མཆེ་སྡེར་རྣོན་པོ་ནམ་ཡང་ཉམ་ཆུང་བོད་པར་བགྲང་།།
ཝ་མིན་སྦེ་མིན་བོད་མི་འགའ་རེས་ཐོས་ཚད་གསང་བ་གཞན་ལ་བཤད།།
དྲང་བདེན་བྲལ་བའི་རྡོ་ཁང་ནང་ནས་བོད་ཕྲུག་རྣལ་མས་མནར་ཁྲིམས་མྱོང་།།
སྒྲིབ་མེད་མཁྱེན་པའི་ཡེ་ཤེས་སྤྱན་གྱིས་ཉིན་མཚན་ཀུན་ཏུ་འདི་ལ་གཟིགས།།
 
གསར་སྐྱེས་སློབ་མའི་སྤྱང་གྲུང་མིག་གིས་འཛམ་གླིང་འཕེལ་རྒྱས་མདུན་ན་ལྟ།།
ཤ་ཚའི་ལག་ཟུང་གཉེན་ལ་བསྲིངས་ཏེ་བཞེངས་པའི་ཐབས་ལ་བརྩོན་པ་བསྐྱེད།།
བཀའ་པོད་གཞུང་ལ་མང་ཐོས་དགེ་བཤེས་སློབ་གསོའི་སྙིང་པོ་སྐད་ཡིག་འཛིན།།
བོད་པ་ཚང་གི་ཡོད་ཚད་ཡོད་ཚད་གཅིག་ཏུ་མདུན་བསྐྱོད་ཕྱོགས་སུ་སྤོ།།
 
མཁས་དབང་རིགས་སྨྲས་དཔུང་ཚོགས་འདུས་ནས་མདོ་དབུས་མཐུན་སྒྲིལ་གསེར་ཟམ་བཙུགས།།
ཆབ་དཔལ་རིག་གསུམ་སྲ་བརྟན་ཆེད་དུ་ཚད་ལྡན་ཚིག་གི་བང་མཛོད་བསྒྲིགས།།
འདི་ཡིས་བོད་པའི་བསྟན་དང་འགྲོ་ལ་མཐོང་ཐོས་མངོན་གྱུར་ཕན་འབྲས་བསྐྲུན།།
ད་ལྟ་མདོ་ཁམས་སྨད་ཀྱི་ཕྱོགས་སུ་མྱི་སྐད་ཤོད་པའི་ཚེ་སྲོག་འཁྲུངས།།
༢༠༡༣ལོའི་རིག་མཛོད་སྟེང་བཀོད།
 
 
བྱིའུ་མཚོར་བསྐོར་བའི་མྱོང་ཚོར།
 
 
ཧོར་ཟླ་དྲུག་པར་གཉན་པོ་གཡུ་རྩེ་མཛེས་སྡུག་སྟོང་གི་ཁྱིམ་གཞིས་རེད།།
ཡིན་ཡང་རང་བྱུང་ཕ་བོང་ངོས་སུ་རྒྱ་ཡིག་དམར་པོ་ཆེ་ཚད་རེས།།
གདོད་ནས་སྲིད་པའི་ལྷ་དགུའི་ནང་ཚན་བན་བོན་བསྲུངས་པའི་ལོ་རྒྱུས་དང་།།
གནའ་མྱི་དག་ལ་མྱི་བཞིན་འགྲོགས་པའི་ལོ་རྒྱུས་དག་མའི་ཡིག་འབྲུ་མེད།།
 
དེ་ཉིད་མཐོང་ཚེ་སྙིང་གི་དབུས་སུ་ཚོར་བའི་ཆུ་འཁྱགས་བསྡུད་ཡོང་གི།
བསམ་ཞིང་བསམས་ཚེ་ཡུལ་སྐོར་པ་ཡི་སྤྲོ་དགའི་འཛུམ་མདངས་ཡལ་འགྲོ་གི།
ད་དུང་གཅིག་སྣེ་གཅིག་མཐུད་སྒོ་ནས་ན་ཟུག་གྲངས་མང་སྐྱེ་ཡོང་གི།
ཀྱེ་མ་ཟེར་ནས་ཀི་རིང་ཞིག་ཀྱང་ངང་ངམ་ཤུགས་ཀྱིས་འདེབས་འདོད་གི།
 
ད་ནས་དུས་ཚོད་སྐར་ཆ་རེ་རེར་ཅིས་ཀྱང་མྱུར་བའི་གོམ་སྟབས་ཀྱིས།།
ཐ་ན་གནས་འདིའི་རི་ཆུའི་མིང་དང་འབྲེལ་ཡོད་ལོ་རྒྱུས་ཐ་སྙད་རྣམས།།
དག་གསལ་ཚང་ཞིང་རྔམ་བརྗིད་ལྡན་པར་བོད་ཡིག་ལམ་ནས་བརྐོ་དགོས་པ།།
དེ་རིང་འདི་ན་དངོས་སུ་རྒྱུ་བའི་བདག་གི་ཚོར་སྣང་གསོན་པོ་ཡིན།།
 
ལྗོངས་རྒྱུ་ཕེབས་པའི་ལྟད་མོའི་གྲལ་ན་ཕྱི་གླིང་ཕོ་མོ་འཚང་ཁ་འཁྲིགས།།
དེ་ཡི་གྲངས་ཀྱི་སུམ་ཆ་མེད་པའི་གྲྭ་བཙུན་ཆ་རེ་རྡོག་རེ་ལས།།
འདི་ནས་སྐྱེས་ཤིང་འདི་ནས་རྒས་པའི་འབྲོག་མོ་མིག་གི་མདུན་ན་དབེན།།
འདི་ཡང་དོན་གྱིས་བོད་པ་ཚང་ལ་རྗེས་ལུས་ཞེས་པའི་ཡིག་འབྲུ་ཡིན།།
 
འཁྱགས་གོང་འཕྱོ་རྡོ་མཚོ་ཁར་ཡོད་པའི་ཕ་བོང་ངོས་ཀྱི་བོད་ཡིག་གྲས།།
ཡིག་གཟུགས་ཅུང་ཙམ་རགས་པར་བྲིས་ཤིང་དྲོད་ཁོལ་ཅན་གྱི་ཐ་སྙད་ཅིག།
དེ་ལས་གཞན་དུ་གནའ་ནས་འབོད་པའི་མིང་བརྡ་ཉིན་མོའི་སྐར་མ་ཙམ།།
ང་ཚོ་བོད་པའི་ཡོད་ཚད་ཡོད་ཚད་འདི་ལྟར་བཙུར་ནས་ཟད་འགྲོ་གི།
 
དེ་རིང་ནངས་ཀ་མཚོ་ཁ་འདི་ནས་མིག་ཟུང་ཇི་ལྟར་བགྲད་ཀྱང་རུང་།།
བདག་དང་ཡུལ་གྱི་འབྲེལ་བ་སྟོན་ཞིང་ཡུལ་སྲོལ་གོམས་གཤིས་མཚོན་ནུས་པ།།
གཟུངས་སྔགས་ཙམ་ལས་བྲག་གི་ངོས་སུ་གཅིག་ཀྱང་མེད་པ་མངོན་གསལ་རེད།།
འདི་ལྟར་སོང་ན་གནས་རི་འདི་ཡང་ང་ཚོ་ཁ་ཐག་བཀྱེད་འགྲོ་གི།
 
འདི་ཡི་ཆེད་དུ་དཀྱོགས་མཚམས་འདི་ནས་བསམ་བློ་སྣ་ཚོགས་གཏོང་དགོ་གི།
འདི་ཡི་ཆེད་དུ་བོད་པ་ཚང་མར་འབོད་སྐུལ་སྔོན་བརྡ་གཏོང་དགོ་གི།
འདི་ཡི་ཆེད་དུ་ང་ཚོ་ཚང་མའི་ཚེ་སྲོག་དྲོན་མོ་ཤོར་སོང་རུང་།།
འདི་ཡི་ཆེད་དུ་འདི་ན་གནས་པ་ཀུན་ཀྱིས་ནུས་པ་འདོན་དགོ་གི།
 
 
 
ལེགས་སྐྱེས་འདི་ཁྱོད་ལ་འབུལ།
 
______དབང་ཆེན་མཚོ་ལ།
 
དཔྲལ་བའི་མིག་གི་མཚེ་ཡ་སྙིང་གི་སྲིང་ཆུང་།།
དྭངས་གཙང་རེ་བས་ཁྲིད་པའི་ཤེས་བྱའི་ཚལ་ན།།
རྣམ་དཔྱོད་བརྩོན་པ་ཟུང་གིས་རྩེད་མོ་གཡེངས་ནས།།
དགའ་བཞིན་སྤྲོ་བཞིན་གནས་ལ་དགའ་སྤྲོས་འཚམས་ཞུ།།
 
མ་ཡུམ་རྩྭ་ཐང་བུ་མོའི་སློབ་གྲྭའི་གླིང་ན།།
བདེ་བར་སྦྱང་བརྩོན་ཡོད་པའི་དོན་བཟང་བསམས་ན།།
སྐྱི་ལྤགས་ཤ་ཡིས་གྲུབ་པའི་ཟུར་གསུམ་སྙིང་གཅེས།།
དགའ་བ་འབུམ་གྱིས་ཚོར་བའི་རླབས་ཀྱིས་སྐྱོམ་ཡོང་།།
 
ངེས་ངེས་ཁྱོད་ཀྱི་དྭངས་གཙང་བྱིས་པའི་བསམ་བློ།།
ཏག་ཏག་ཁྱིམ་གྱི་སློབ་གསོའི་བག་ཆགས་ཤིག་གིས།།
ཏན་ཏན་སློབ་གྲྭར་འགྲིམ་པའི་དུངས་སེམས་འཁྲུངས་པ།།
ངོ་མ་ངོམ་རིན་ཡོད་པའི་མེ་ཏོག་སེར་ཆེན།།
 
ག་ཟིག་ག་ཟིག་ཞིག་ནས་སློབ་སྦྱོང་བྱེད་འདོད།།
རེ་བ་རྡོག་རྡོག་ཅིག་གི་ཡང་སྙིང་ཡིན་ཚུལ།།
ལན་གཅིག་ལན་གཉིས་མིན་པར་བསྐྱར་བཟློས་མྱོང་བའི།།
ཆོད་སེམས་བཀྲ་ཤིས་ཁ་གཡང་སྙན་པའི་མཐར་ཐུག།
 
ཅིས་ཀྱང་སློབ་གྲྭར་འགྲིམ་རྒྱུ་ཁྱོད་ཀྱི་དགའ་ཕྱོགས།།
དེ་ལ་ཡི་རང་བྱེད་པ་བདག་གི་དགའ་ཕྱོགས།།
དྲིན་ཅན་ཕ་མའི་སྙན་ལ་འདི་བཞིན་ཞུས་ནས།།
ཚིག་གིས་རམ་འདེགས་བྱས་པ་ད་དུང་ལོས་དྲན།།
 
དེ་ནས་ཏག་ཏག་ཡུན་རིང་འགོར་འགྱང་མ་དགོས།།
འདོད་ཐོག་གོམ་པས་སྤོ་བའི་སྐལ་བར་ལྡན་ནས།།
མིང་གིས་སྙན་པ་སྟེར་བའི་རིག་སློབ་གནས་ལ།།
དགའ་ཞེན་རེ་བ་བཙན་པོས་ཁྱོད་རང་དྲངས་སོང་།།
 
ཐོག་མར་ཨ་མ་དྲན་ནས་བཟོད་གླགས་མེད་ཚུལ།།
གཞུག་ནས་དལ་མོ་དལ་མོས་ཁ་བརྡ་བྱེད་དུས།།
ཉམས་མྱོང་སྔོན་དུ་སོང་བའི་ཕུ་བོའི་གདོང་ནས།།
ཤེལ་དཀར་ཕྲེང་བའི་རྒྱུན་ཐག་ཆད་ལ་ཉེ་འགྲོ།།
 
བདུན་ཕྲག་རེས་གཟའ་རེ་རེའི་ཉི་མའི་ཉིན་པར།།
སྐད་རིན་ཕངས་མེད་བྱས་ནས་ཁ་པར་ལམ་ནས།།
བྱིས་པ་དགའ་སྐྱེད་ཁ་མཚར་ཀུ་རེ་རྩེ་ཞོར།།
སློབ་སྦྱོང་ནན་སྐུལ་བྱས་པ་སེམས་ལ་འཛིན་རོགས།།
 
ཏག་ཏག་ང་ཚོ་མིང་སྲིང་བརྒྱད་ཀྱི་གྲལ་ནས།།
འདོ་རིག་རྟ་ལ་དགའ་བའི་སྤུན་ཟླ་གསར་པོས།།
ཁྱུང་ནག་གཤོག་འགྱུར་མཉེན་མོའི་སྒལ་བའི་སྟེང་ནས།།
རེ་བའི་མིག་ཟུང་རྣོན་པོ་མདུན་ལ་གཏད་ཡོད།།
 
ཨ་མའི་ནུ་ཞོ་འཇིབ་རོགས་སྦར་བཟའ་མུ་མཚོས།།
ད་ལྟ་ངེད་གཉིས་ཕ་ཡུལ་ཉྭ་འདར་སྒང་ནས།།
ཁྲ་ཆུང་འུར་ཆའི་ཚག་སྒྲ་བྲག་ལ་དཔར་བཞིན།།
ནོར་ནག་འཚོ་སྐྱོང་བྱེད་པའི་ལས་ལ་བྲེལ་འདུག།
 
མཚམས་རེར་ལྔ་བརྒྱད་འདྲེས་པའི་ས་ཆུའི་མཚམས་ན།།
ན་མཉམ་ཁ་ཡ་ན་ཟླའི་རྫི་རོགས་དབུས་སུ།།
སྙན་རྩོམ་ཀུ་ཤུ་དམར་པོའི་ཞལ་འདོན་སྐྱོར་གྱིན།།
ཕ་མའི་བཀའ་གསུང་སྒྲུབ་བཞིན་བདེ་བར་མཆིས་ལགས།།
 
ད་དུང་བརྩེ་བ་གཏིང་ཟབ་ཕ་ལོ་མ་ལོ།།
ཤ་དང་ཁྲག་གིས་འབྲེལ་བའི་ཕུ་ནུ་མིང་སྲིང་།།
འབྲི་ངམ་གཡང་ལྡན་ཕྱུག་མོའི་ལྟེ་བའི་དཀྱིལ་ན།།
ནད་མེད་ཚེ་རིང་ལོ་བརྒྱའི་དཔལ་ལ་རོལ་ཡོད།།
 
ཡང་ཅིག་བསྡུས་ནས་ཞུ་འོ་སྙིང་གི་སྲིང་ཆུང་།།
དགེ་རྒན་དམ་པའི་བསླབ་བྱ་བསླབ་བྱར་བརྩི་དགོས།།
ཤེས་རིག་ཡོན་ཏན་རྒྱན་ཆ་རྒྱན་ཆར་ལེན་དགོས།།
རླབས་ཆེན་ཨ་མའི་རིགས་ཀྱི་ལ་རྒྱ་འཛིན་དགོས།།
 
ལྔ་བརྒྱ་ལྔ་བཅུ་ཕྲག་གི་གྲངས་ཀྱིས་མཛེས་པའི།།
གངས་ལྗོངས་རྩྭ་ཐང་བུ་མོའི་སློབ་གྲྭའི་གླིང་ནས།།
ཁྱོད་དང་ཁྱོད་ཀྱི་གྲོགས་མོ་ལྷ་བུ་སྐྱིད་ཀྱིས།།
སླད་མར་སློབ་སྦྱོང་ལེགས་པའི་སྨོན་འདུན་དང་བཅས།།
 
འདི་ཀོ་གངས་སྨྱུག་འབོད་པ་འགྱུར་ཁོ་སྨྱོན་པས།།
རྨ་ཆུ་དལ་འབབ་རིང་མོའི་རླབས་ཕྲེང་ངོགས་སུ།།
སྙུག་རྩལ་བརྩེ་བ་བསྣམས་པའི་ཡི་གེའི་ཕུང་པོ།།
དུས་ཀྱི་འགྲོས་དང་འགྲོགས་ནས་སོར་རྩེས་བསྐུར་ཡོད།།
       ༢༠༡༢/༡༢/༡༢ ཉིན/  རྨ་ཆུའི་རླབས་ཕྲེང་འདོན་ཐེངས་བདུན་པ་རུ་བཀོད།
 
 
འཕྲིན་ཡིག་ཐོར་བུ།
 
 
བརྩེ་སེམས་གཏིང་མཐའ་བྲལ་བའི་ཆུ་གཏེར་ལས།།
དྲན་གདུང་རླབས་ཀྱིས་བསྐྱོད་པའི་ཝུ་དཀར་འཕྲིན།།
མ་ཡུམ་སློབ་གྲྭར་འགྲིམས་པའི་སྤུན་ཆུང་ལ།།
དུངས་སེམས་ཡལ་ག་མཚོན་ཕྱིར་གུས་པས་ཕུལ།།
 
སྙན་ངག་ཚིག་གི་མཚན་ཉིད་མི་ལྡན་ཡང་།།
ཕ་སྐད་གཙང་མས་གྲུབ་པའི་ལེགས་སྐྱེས་འདི།།
རིག་གཞུང་མཉམ་བཞེས་གནང་པའི་ཆོས་གྲོགས་ཚོ།།
འདྲེན་བྱེད་བུང་བ་གཡོ་བའི་རྟེན་དུ་འབུལ།།
 
མ་གསང་ཚིག་བཅད་གཅིག་གི་རྒྱབ་ལྗོངས་ན།།
གསང་བའི་བརྩེ་དུང་རེ་རེའི་གཏམ་རྒྱུད་ཡོད།།
ཕལ་བས་རྟོགས་པར་དཀའ་བའི་སྡོམ་ཚིག་འདི།།
སྙིང་མཐུན་སྙིང་གི་ཐིག་ལེར་བརྩེ་བས་དྲངས།།
 
བརྗིད་ཆགས་གངས་རི་དཀར་བོའི་ཕྱི་ནང་གི།
གཅིག་སེམས་གཅིག་ལ་འཁྲེང་བའི་སྤུན་ཟླ་ཚོ།།
དྲན་དྲན་རྣམ་གྲངས་མང་བའི་ཡིག་འཕྲེང་འདི།།
འདྲེན་བྱེད་བུང་བ་གཡོ་བའི་མེ་ཏོག་ལགས།།
 
སྟོང་ཕྲག་རི་ཆུས་ཆོད་པའི་ཕ་མཐའ་ནས།།
ཡིད་མཐུན་བརྩེ་བ་ཟབ་པའི་མཛའ་གྲོགས་རྣམས།།
རྟེན་འབྱུང་སྒྱུ་མའི་འཕྲུལ་གྱི་སྐུད་ལམ་ནས།།
བརྩེ་བའི་སྙིང་གཏམ་ཕོབས་དང་དུངས་སེམས་སྤྲོ།།
 
ཡངས་པའི་རྩྭ་ཐང་ཆེན་མོའི་ཁྱིམ་གཞིས་ནས།།
རྩེད་ཆས་རྡོ་ལས་འདྲིས་པའི་རྫི་རོགས་ཚོ།།
དང་མའི་བརྩེ་བའི་དྲོད་ཁོལ་མ་ཉམས་པའི།།
ངག་འཆལ་འདི་དག་ཁྱེད་ཀྱི་བགོ་སྐལ་ཡིན།།
 
བརྩེ་བའི་སེམས་ཁམས་དམར་པོ་བཞུས་པའི་རྒྱུན།།
ཡི་གེའི་ཕྲེང་བར་བརྒྱུས་པའི་བྱ་མ་རྟ།།
དུངས་ཞེན་ཟབ་མོའི་འབྲེལ་བ་ཡོད་དོ་ཅོག། 
ཐེངས་ཅིག་ཕྱིར་མིག་འཕངས་པའི་རྣམ་འགྱུར་ཞིག།
 
དགའ་སྤྲོའི་འཛུམ་མདངས་ངོམ་པའི་ཟུར་མིག་མདའ།།
སྨྱོན་པ་བདག་གི་སེམས་ཀྱི་སྣང་བརྙན་འདི།།
གཅིག་ལས་གཅིག་ལྷག་བརྩེ་ལྡན་གྲོགས་པོ་ཚོ།།
དྲན་པའི་རྟེན་དུ་བསྒྲོན་པའི་འདྲ་པར་ཡིན།།
 
༢༠༠༨ལོའི་སྦྲ་སར་སྟེང་བཀོད།
 
 
དྲན་གདུང་གི་རི་མོ།
 
 
མི་འགྱུར་སྨྱོན་པའི་སེམས་ཀྱི་སྒོ་སམ་ངོས་སུ།།
གསུབ་མེད་རི་མོ་ཆགས་པའི་བྷོ་ཊའི་སྲས་མོ།།
ལས་དབང་ལས་ཀྱིས་ཁྲིད་པའི་གྲུ་ག་ཞིག་ན།།
རང་དབང་ལོངས་སྤྱོད་འཚོ་བ་རོལ་གྱིན་བདེ་འམ།།
 
འདི་ན་སྟབས་བདེ་བག་ཡངས་རང་དབང་ཆེ་ཞིང་།།
ལྷིང་འཇགས་འཚོ་བ་རོལ་སྟངས་དགེ་མཚན་མང་ཡང་།།
གང་གི་ཞི་ཞིང་ལྷོད་པའི་གཤིས་ཀ་འཇམ་པོས།།
འཕྲོགས་པའི་སེམས་པ་ནང་དུ་འགུགས་ཐབས་མི་འདུག།
 
ཡིད་འོང་བྱམས་པའི་སེམས་ཀྱི་ཁང་བཟངས་ཡངས་པོར།།
སྨྱོན་པའི་གཟུགས་བརྙན་ཡོད་པའི་གསལ་ཁ་དཀོན་ཡང་།།
ཐབས་ཆགས་སྨྱུག་རྩེ་འདི་ཡི་འཁྱུག་ཤུལ་རེ་ན།།
ཁྱོད་ལ་དུངས་བའི་སྙིང་གཏམ་བརྩེ་བ་འཁྱིལ་ཡོད།།
 
མཐོང་བའི་ཉིན་ནས་སྲེད་པས་བདག་གིར་བཞེས་ནས།།
སེམས་པའི་དགའ་ཕྱོགས་ཤིག་ལ་གཏན་འཁེལ་བྱས་ཀྱང་།།
སྨྲ་བའི་སྤོབས་པ་ནམ་ཡང་བག་ལ་ཞ་བས།།
བརྗོད་འདོད་སྐད་ཆ་ཡོད་ཚད་ནད་དུ་གྱུར་སོང་།།
 
ནོར་གྱིས་དབུལ་བའི་དན་རྟགས་གོས་ཀྱིས་མངོན་ཞིང་།།
ཤེས་ཡོན་མེད་པའི་དེ་ཉིད་སྤྱོད་པས་གདམ་པའི།།
རྣམ་འགྱུར་སྤྲེ་འུའི་ཟློས་གར་རྒྱུན་མར་འཁྲབ་མཁན།།
ང་འདྲ་མཛེས་མ་དགྱེས་པའི་མཆོད་རྫས་མིན་ཡང་།།
 
གཞུང་དྲང་མཛངས་མས་བྱམས་བརྩེའི་མིག་ཟུང་ལྷོད་མོ།།
མཆོག་དམན་སྐྱེ་བོ་ཀུན་ལ་འཕེན་སྟངས་མཉམ་པས།།
འཇིག་རྟེན་རྩེད་མོ་གཡེང་བའི་རྩེད་ར་ཞིག་ནས།།
ལྷད་མེད་སེམས་པའི་གོམ་ཁ་ཁྱོད་རྗེས་འབྲངས་སོང་།།
 
ཨ་མའི་བརྩེ་བ་བརྗོད་པའི་ལྷུག་རྩོམ་ཐུང་ཐུང་།།
ཁོ་བོས་ཁྱོད་ཀྱིས་བྲིས་སམ་གཞི་ནས་འཁྲུལ་ཏེ།།
གསར་སྐྲུན་ཕ་ཡུལ་སྡེ་བའི་དུས་དེབ་སྟེང་དུ།།
ཡང་ཡང་སློང་བའི་རྣམ་པ་ཡིད་ལ་འཆར་རམ།།
 
ལེགས་འགྲུབ་ལེགས་པར་ཟིན་པའི་ལོ་དེབ་དང་པོས།།
ལེགས་སྐྱེས་གསར་བའི་འོད་སྣང་ཕྱོགས་འདིར་འཆར་ཉིན།།
རྩོམ་ཡིག་འགྲེམས་སྤེལ་བྱ་བའི་མིང་བྱང་བཀོལ་ནས།།
ཕན་ཚུན་ཕྱག་གིས་དངོས་སུ་སྦྱིན་ལེན་བྱེད་སྐབས།།
 
ཐོག་མའི་སྙན་སྒྲོན་ཁྱོད་ཀྱིས་ཐད་ཀར་བཀླགས་པས།།
གསལ་དག་ཚིག་གི་སྙན་ཆ་སྙིང་ལ་ལྷུང་ཞིང་།།
ལྷག་པར་རྩོམ་ལ་དགྱེས་པའི་སྤྲོ་ཉམས་ཟུང་གིས།།
སྦྱིན་པའི་དགའ་སྤྲོ་ད་དུང་སོ་ན་གནས་ཡོད།།
 
དོན་དངོས་ཇི་བཞིན་ཡིན་པའི་ཡིག་འབྲུ་རྡོག་གསུམ།།
ཐེངས་ཅིག་ཁྱེད་ཀྱི་འདྲེན་བྱེད་མཁའ་རུ་བསྟར་ཡང་།།
བཏང་སྙོམས་ཆེན་པོའི་ངང་དུ་ལྷོད་ཀྱིས་བཞག་པས།།
མཛའ་མཐུན་གསེར་ཟམ་སྐྲུན་ལ་མགོ་བོ་རྨོངས་སོང་།།
 
འདི་ནས་འདས་སོང་བྱ་བ་ཕྱིར་མིག་འཕེན་ཉིན།།
སྣ་མང་ཤེས་བྱ་བཀྲ་བའི་འཆར་ཤེལ་ངོས་སུ།།
མནན་ལྷོད་རེས་ཀྱིས་འཕེན་པའི་འདྲེན་བྱེད་ཟིམ་ཟིམ།།
བདག་སེམས་དྲྭ་རྒྱའི་ཀློང་ན་སྔར་བཞིན་རྩེ་འདུག།
 
འཕྲད་པའི་གོ་སྐབས་ཕར་ཕར་ཕར་བཞུད་ཀྱང་།།
དྲན་པའི་གྲངས་ཀ་ཚུར་ཚུར་ཚུར་སླེབས་ཡོང་།།
ཉིན་ཉིན་ཡིད་ལ་འཆར་བའི་གཟུགས་བརྙན་ཞིག་ལ།།
འཁྲུལ་བས་ལྟད་མོ་གཡེངས་བའི་འགྱུར་ཁོ་སྙིང་རྗེ།།
 
འཁྲེང་སེམས་ཆུ་བོ་ཁྱེད་ཀྱི་ཕྱོགས་ནས་མ་ལྡོག།
དྲན་གདུང་ལྕི་མོ་བདག་གི་སེམས་ནས་མ་ཞུ།།
ཕྱི་ནང་རྐྱེན་ལ་མ་འཛེམ་བྲིས་པའི་འཕྲིན་ཡིག།
འདི་ཉིད་མཐོང་ཚེ་དྲང་བོའི་ལན་གྱིས་བསུ་རོགས།།
 
ཡང་ཡང་བསྐྱར་ཟློས་བྱས་པའི་ཉོག་གཏམ་འཕྲེང་བས།།
སེམས་ཀྱི་གཟུགས་བརྙན་གཅིག་པུའི་སེམས་ཁམས་དཀྲུགས་ན།།
དབང་ཆེན་དྲན་གདུང་དྲག་པོས་བཀའ་ཡིག་ཡིན་པས།།
ཉམ་ཆུང་སོར་མོའི་ལས་བྱ་སྡིགས་མོ་མ་བྱེད།།
 
དུངས་བའི་མཚོན་དོན་མཚོན་པའི་དྲན་གདུང་རི་མོ།།
དབང་བོའི་དྭངས་མ་བརྒྱུད་ནས་མྱོང་རོལ་བྱས་རྗེས།།
ཚོར་བས་ཚོར་བ་འཇལ་བའི་འཕྲིན་ལན་ཡོད་ན།།
ཁྱོད་ལ་ལྷག་ཏུ་འདྲ་བའི་འདྲ་པར་མ་བརྗེད།།
 
བྲིས་པའི་ཡི་གེའི་དག་ཆ་ཐེར་འདོན་མི་བྱེད།།
བསྒྲིགས་པའི་ཚིག་གི་གོ་རིམ་དེ་བས་མི་གླེང་།།
ཞལ་ལྕེ་གཞན་གྱིས་མ་བསྡུས་ཉིད་ཀྱི་ཡིན་པའི།།
འཕྲིན་ཡིག་ཅིག་ལ་ཁོ་བོས་ནམ་ཡང་བསྒུགས་ཡོད།།
 
ཐོག་མར་སྙིང་ལ་ཟུག་པའི་དྭངས་གཙང་གཤིས་ཀ།
ཡུན་རིང་ཡིད་ལ་གོམས་པའི་བག་ཆགས་བརྟན་པོ།།
ལྷན་ཅིག་བསྡེབས་ནས་བཞུར་བའི་དྲན་པའི་ཁྲག་རྒྱུན།།
གསང་བའི་འཕྲིན་ཐུང་འདི་ཡི་ངོ་བོར་བསྟིམས་ཡོད།།
 
དེང་སང་མཆོག་དམན་བར་མའི་སྐྱེ་བོ་མཐའ་དག།
སྣ་ཚོགས་སྨྲ་བའི་མགྲིན་པ་གཟེངས་སུ་མཐོ་བས།།
རྣ་བ་གཞན་ལ་འཕེན་པ་སུན་པའི་གཞི་མ།།
རང་ལ་ཡིད་ཆེས་བརྟན་པོའི་ཆོད་སེམས་ཡོད་དགོས།།   
༢༠༠༩   ༠༧   ༠༣
 
 
འབྲི།
 
 
སྤོབས་པའི་མགོ་བོ་ཉི་ཟླའི་ཁྱིམ་ལ་བཏེགས།།
ལྷན་སྐྱེས་རང་གཤིས་ངོ་མའི་དེ་ཉིད་སྟོན།།
མྱོང་ཚོར་དམར་པོའི་རྣམ་པ་གསལ་བོར་བཤད།།
སེམས་པས་སེམས་པ་འཇལ་ཕྱིར་ཡིག་འཕྲིན་འབྲི།།
 
སྲོལ་རྒྱུན་བཀག་རྒྱའི་མུན་པ་སྤོབས་པས་བསལ།།
གཞན་དབང་ལྕགས་ཟྭ་དམ་པོའི་སྒྲོག་ལས་གྲོལ།།
རིག་པའི་གནས་ལ་སློབ་པའི་སྤྲོ་སེམས་མཆིས།།
ཁོ་བོ་ཁྱེད་ལ་དུངས་སེམས་འདི་ནས་འཁྲུངས།།
 
ལྷན་འཛོམས་བདེ་སྐྱིད་ལས་ཀྱིས་རྒྱང་ཕུད་བཏང་།།
ཡོད་ཚད་ཆོས་ལ་ཡི་ག་ངང་གིས་ཆད།།
འདས་ཟིན་སྣང་བརྙན་རྐྱང་རྐྱང་ལམ་མེར་འཆར།།
དྲན་ཚོར་ལྕི་མོ་འདི་ན་དྲག་ཏུ་ལྡང་།།
 
གྱེས་བྲལ་ཡམས་ཀྱི་ན་ཟུག་བདག་ལ་ཐེབས།།
ཀེམ་ཀེམ་གཡོ་བའི་མིག་ལམ་སྐྱ་འོད་འཐིབ།།
བྲེལ་འཚུབ་ཆད་མེད་རྒྱུ་བའི་མི་ཚོགས་ཀྱང་།།
རབ་རིབ་གཡོ་བའི་མཚན་མོའི་གཟུགས་ལྟར་སྣང་།།
 
འཆོར་མེད་ནད་ཀྱིས་ཟིན་ཞེས་ཕྱི་ནས་གླེང་།།
བཟོད་མེད་སྡུག་བསྔལ་སེམས་ཀྱི་གཏིང་ནས་སྐྱེས།།
ང་རང་གཅིག་པུ་སྟོང་འདང་ངང་ལ་ལྷུང་།།
བསླུ་མེད་ཞིང་ལ་གསོལ་བ་གྲངས་མེད་བཏབ།།
 
རེ་དོགས་འདབ་མ་སྟོང་གི་སོ་ཕྲེང་བསྒྲིགས།།
སྒྲ་འཛིན་དབང་བོ་ཕྱི་རོལ་ཡུལ་ལ་འཕངས།།
ཅུང་ཙམ་ཡར་ལ་དགའ་བའི་གཏམ་སྙན་ཐོས།།
ཁོ་བོའི་སེམས་པ་བག་ཡངས་ངལ་གསོ་ཐོབ།།
 
དེ་ན་ལུས་ཀྱིས་མྱོང་བའི་ན་ཟུག་དང་།།
འདི་ན་སེམས་ཀྱིས་མྱོང་བའི་སྡུག་བསྔལ་གཉིས།།
གཞན་སེམས་རྟོགས་པའི་ཡེ་ཤེས་སྤྱན་མེད་ན།།
ལྕི་ཡང་རྒྱ་མའི་གྲངས་ཀ་ཅི་ཡིས་འཇལ།།
 
མ་མཇལ་ཟླ་བའི་གྲངས་ཀ་ཇེ་མང་ཕྱིན།།
དྲན་གདུང་བརྩེགས་མས་བདག་གི་སེམས་ཁམས་མནར།།
བྲིས་པའི་འཕྲིན་གྱི་སྦམ་ཁ་ཉིན་བཞིན་འཕེལ།།
འབྲི་བྱེད་སྣུམ་སྨྱུག་རེ་རེ་བཞིན་དུ་རྫོགས།།
 
རྟེན་འབྱུང་བསླུ་བ་མེད་པའི་བདེན་མཐུ་འབར།།
འཆི་བདག་ནད་ཀྱི་ཁ་ནས་བདེ་བླག་ཐར།།
དཔག་མེད་དགའ་སྤྲོ་སྐྱེས་པའི་མཚོན་བྱེད་བརྡར།།
རྒྱང་རིང་ཡུལ་ནས་སྨྱུག་རྩེས་ཁམས་བདེ་འདྲི།།
 
ཐ་སྙད་ཚིག་གི་འཕྲེང་བ་བསྟར་ལ་བརྒྱུས།།
སྨོན་འདུན་མེ་ཏོག་ཆུན་པོ་ཆེད་དུ་བཤམས།།
བརྩེ་སེམས་གཙང་མའི་ལེགས་སྐྱེས་གསར་བ་བཟོས།།
རྨ་ཆུའི་རླབས་ཕྲེང་བརྒྱུད་ནས་ཁྱོད་ལ་བསྐུར།།
 
མདུན་ལྗོངས་ཡངས་པོ་ཕྲ་ཞིབ་རིག་པས་དཔྱད།།
མཛའ་བརྩེ་ཕྱག་གི་འདབ་མ་གཅིག་ཏུ་སྦྲེལ།།
དེང་རབས་དུས་དང་འཚམ་པའི་ཡོ་བྱད་བཀོལ།།
རང་སྐད་གཙང་མའི་ལམ་ནས་བརྩེ་བ་བརྗོད།།
 
ཐུན་མིན་བདག་གི་དགའ་ཕྱོགས་དུ་མ་ཞིག།
ལྷན་སྐྱེས་གཤིས་ཀར་གྲུབ་པའི་གུ་ཡངས་མཚོ།།
ཚོར་བའི་ཉིང་ཁུས་བསྡུས་པའི་དྲན་རྟེན་ལ།།
སྐྱེས་ལན་ངག་གི་མེ་ཏོག་ཕྱིར་ཡང་སྩོལ།།
 
གཞན་ཟེར་རྐྱང་བ་ཉན་པའི་སྲོལ་ག་ཆོམས།།
རང་ལ་ཡིད་ཆེས་བརྟན་པོའི་ཆོད་སེམས་ཆོངས།།
ལེགས་ཉེས་འབྲས་བུ་བརྟག་ལ་རྣམ་རིག་སྒྲིམས།།
ཕུགས་འདུན་མེ་ཏོག་སྨྱུ་གུའི་རྩེ་ནས་ལེན།།
 
རྨ་ཆུའི་རླབས་ཕྲེང་སྤྱིའི་དེབ་གྲངས་དྲུག་པ་རུ་བཀོད།
 
 
རྟོག་འགྱུ་དམར་པོ།
 
 
སྐྱ་རེངས་གཤོག་པས་མཐའ་ནས་དེད་དེ་དུང་ཕྱུར་རྒྱུ་སྐར་དབྱིངས་སུ་དེངས།།
རང་ལ་དབང་བའི་རེས་གཟའ་ཉི་མ་འཁོར་གྱིན་འཁོར་གྱིན་ལྷམ་མེར་འཆར།།
མཛའ་ཞིང་བརྩེ་བའི་གྲོགས་པོ་དག་ཀྱང་ཕན་ཚུན་གཅིག་ལ་གཅིག་བརྟེན་ནས།།
མེ་ཏོག་སྣ་བརྒྱའི་དྲ་བ་སྦྲེལ་བའི་ཇ་ཁང་སྟེང་དུ་ངལ་གསོར་ཕྱིན།།
 
འབྲུག་ཚགས་ཁུ་བ་(༡)གཙང་བཞེས་གནང་བཞིན་གཅིག་ལས་གཅིག་ལྷག་ལབ་རྒོད་བརྒྱབ།།
དུས་དེབ་གདང་བུའི་ཐེམ་སྐས་རེ་ནས་རང་རང་དགའ་སའི་སྙན་དེབ་བླངས།།
སྙན་མོའི་ངག་ཅིག་ཀུན་ལ་དཀོན་ཡང་ངོ་ངོ་དང་བཅས་གྱེར་འདོན་བྱས།།
ཁ་མཚར་ཀུ་རེའི་དགོད་སྒྲའི་ཁྲོད་ནས་སྤྲོ་སྣང་སྟོང་གི་གཏེེར་སྒོ་ཕྱེས།།
 
ཁྱེད་རང་མེད་པའི་སྐར་ཆ་རེ་ལ་སུན་སྣང་སྟུག་པོ་བསྟུད་མར་སྐྱེ།།
ལས་དབང་ཡིན་ནམ་དགའ་ཕྱོགས་ཤིག་གིས་སྐྱོ་གདུང་དྲག་པོ་སྙིང་ལ་འཁྱིལ།།
གཅིག་གཉིས་རིན་པའི་འབྲི་སྨྱུག་དག་གིས་དེ་རིང་ཁ་སང་འདང་ཐབས་བྲལ།།
གཞི་རྩའི་གནད་ལ་ངེས་ཤེས་འཁྲུངས་ཀྱང་མཚར་གཏམ་ཚུལ་དུ་གཞན་ལ་དྲིས།།
 
དེ་རིང་སྔར་བཞིན་བདག་གི་སྙིང་ལ་ཁྱོད་ཞལ་སྒྲོན་མེ་ལམ་ལམ་མཆེད།།
དྲན་པའི་གསེང་དང་སྨྱུ་གུའི་རྩེ་ནས་ཡིག་འབྲུ་ཁ་བ་བཞིན་དུ་འབབ།།
མངར་སྐྱུར་བྲོ་བའི་དྭངས་མ་བསྡུས་ནས་དགའ་སྐྱོ་ཟུང་གི་ཟིན་ཐོ་ཕབ།།
དམར་ཆུང་སེམས་པ་ལྷོག་ལྷོག་འགུལ་ཚེ་ལག་འཕྲིན་རྣ་རྩ་ལན་རེར་སྦྱར།།
 
དྲུག་གཅིག་བྱིས་པའི་དུས་སྟོན་ཉིན་ལ་ཡིད་དབང་འཕྲོག་པའི་གཏམ་སྙན་ཐོས།།
སྤྲོ་སྣང་ཤར་མར་སྨྱུག་རྩེར་འདྲེན་བཞིན་རྗེས་དྲན་གསར་བའི་དབུ་ཁྱུད་བྲིས།།
གཙང་བཞེས་གནོངས་ཞེས་ཀི་སྒྲ་རེ་རེས་གཞན་གྱི་ལྷིང་འཇགས་ཁད་ཀྱིས་དཀྲོགས།།
དོན་དངོས་འདི་ཡི་ཡང་སྙིང་ཅི་ཡིན་འབྱུང་ཐར་ཁོ་ན་ཤིན་ཏུ་གསལ།།
 
གཡས་གཡོན་གློ་ནས་ཐུར་དུ་དཔྱངས་ཤིང་ལེན་སླ་འཇུག་བདེའི་གློ་ཁུག་ལས།།
སྙན་འཇེབས་དབྱངས་ཀྱིས་སྙན་དབང་གསོ་བའི་ལག་འཕྲིན་ཕོ་ཉས་འབོད་ཐེངས་རེར།།
ཐོག་མ་ཐོག་མར་བདག་གི་སྙིང་ལ་ཁྱོད་ཉིད་ཆ་ཚང་ཆ་ཚང་འཆར།།
འཕྲིན་སྐྱེལ་གོང་བུ་འཆང་མཐིལ་བཀོད་ནས་ཚོན་ལྡན་པར་རིས་ལྐོག་བལྟས་བྱས།།
 
དུངས་ཞེན་བག་ཆགས་འཇོག་སྟངས་ཤིག་གིས་སྐད་ཙམ་གོ་ཡང་དགའ་སྤྲོ་འཕེལ།།
དེའི་ཕྱིར་སེམས་པའི་རང་ཚུགས་མ་ཐུབ་ཁ་པར་ཡང་ནས་ཡང་དུ་བཏང་།།
དྲན་ཚུལ་ངོ་མའི་ཞལ་རས་རྐྱང་རྐྱང་དམར་རྗེན་ཚིག་གིས་མ་སྤོབས་ཀྱང་།།
བརྗོད་འདོད་གཏམ་གྱིས་སྙིང་ཤ་བསྒུལ་བས་འདྲི་རྟགས་དྲུད་པའི་བརྡ་འཕྲིན་སྤྲིངས།།
 
འབྲུ་གསུམ་ཁ་ཡིག་སྙིང་ལ་ཟུག་པས་རྟོག་འགྱུ་སྟོང་གི་གཏེར་སྒོ་འགགས།།
གྱེས་བྲལ་གདུང་བའི་སྐྱོ་བ་སངས་ཕྱིར་སྨྱུ་གུ་བཟུང་ནས་སྙན་ངག་གྱེར།།
ཉིས་སྟོང་དགུ་བའི་ལྗང་མདོག་པང་ནས་དུངས་བརྗོད་འཕྲིན་གྱི་ཁྲག་ཁུ་བསྐྱུགས།།
རྩིས་འཕྲུལ་ཆུང་ཆུང་ཀླད་པའི་ནང་ལ་ཚོར་བའི་རི་མོ་རྐྱང་རྐྱང་བླུགས།།
 
བསིལ་རླུང་ཁྲོད་ན་ཡོམ་ཡོམ་གཡོ་བའི་ལྗང་མདོག་ལོ་མ་གསེར་དུ་གྱུར།།
ཙག་གིས་བསྡམས་པའི་སྔོ་ཀླུང་ཕྱུག་མོས་ཆབ་རོམ་འོག་ན་གཅོང་སྐད་འདོན།།
ས་རྡུལ་དམར་པོས་གནམ་སའི་བར་ན་མུན་པ་ནག་པོའི་རང་ཚུགས་འཛིན།།
དུས་བཞིའི་རྣམ་པ་ཁད་ཀྱིས་འགྱུར་ཡང་ཁོ་བོའི་དུངས་བ་ཁྱོད་རྗེས་འབྲངས།།
 
སྤྱི་ཚོགས་བྱད་ཁ་འཕྲེད་དུ་རྡུམ་ནས་༼དྲན་གདུང་རི་མོའི་༽གཟུགས་སུ་ཕབ།།
སེམས་པས་སེམས་པ་རྗེས་ལོན་བྱ་ཕྱིར་༼འབྲི་༽བའི་དམ་བཅའ་བདག་གིས་བཞག།
ན་ཟུག་དམར་པོ་དྲན་ཐོར་ཕབ་པའི་རིང་ཐུང་འཕྲིན་ཡིག་གང་མང་བྲིས།།
མ་འོངས་པ་ན་ཁྱེད་ཀྱི་སྤྱན་སྔར་འབུལ་འདོད་རེ་བ་ངང་གིས་འབྱུང་།།
 
རྩིས་འཕྲུལ་གྲུ་བཞིའི་འཆར་ཤེལ་ངོས་སུ་སྣ་མང་ཤེས་བྱའི་ཚོམ་བུ་བཀྲ།།
མནན་ལྷོད་རེས་མོས་ཚུལ་གྱིས་འཕེན་པའི་འདྲེན་བྱེད་ཆུང་ཆུང་ཟིམ་ཟིམ་གཡོ།།
མཁོས་ཆུང་ལས་དོན་ཁ་ལ་བཏགས་ནས་གངས་སྨྱུག་གོམ་ཁ་དེ་རུ་བསྒྱུར།།
ད་ལྟ་ཕྱིར་མིག་ཐེངས་ཅིག་ཀློང་ན་འདས་དོན་སྟོང་གི་གློག་བརྙན་ཤར།།
 
ཅིའི་ཕྱིར་སེམས་པ་ཁྱོད་རྗེས་འབྲངས་སོང་༼ཡིག་འབྲུ་རྡོག་གཅིག་༽ཡང་ཡང་ཀློགས།།
མཛའ་བརྩེ་རི་མོའི་ལམ་ནས་དྲངས་པའི་༼རྟོག་འགྱུ་དམར་པོ་༽དལ་གྱིས་གཟིགས།།
རང་རང་མི་ཚེའི་ལམ་ཁར་སྐྱོད་ཀྱིན་དུངས་སེམས་ཕན་ཚུན་བར་ན་བརྐྱངས།།
སྨྱུག་རྩེར་སྦྲུམ་པའི་ཕ་སྐད་གཙང་མས་སྨོན་ཚིག་ལེགས་སྐྱེས་ཁྱོད་ལ་འབུལ།།
 (༡)འབྲུག་ཁུ། 荔枝啤     ༢༠༡༠  ༠༨  ༢༣
 
 
ཡིག་འབྲུ་རང་བྱུང་།
 
 
ཨ་དང་ཨོ་ཡི་སྐད་ངག་འཇམ་པོས་ཁེར་རྐྱང་འཚོ་བའི་སུན་སྣང་བཟློག།
སྙིང་གཏམ་མར་ཁུའི་དྭངས་མ་གཞིབས་ནས་ཡིད་ཀྱི་སྐོང་ཆུང་དྲོད་ཀྱིས་གཏམས།།
ཚན་རྩལ་རིག་པའི་མཁའ་དབྱིངས་བརྒྱུད་ནས་དུངས་བརྗོད་ཆར་ཆུའི་ཡིག་ཆུང་ཕབ།།
ཕན་ཚུན་དྲི་བ་དྲིས་ལན་རེ་རེས་གློ་དང་མཆིན་པའི་དེ་ཉིད་མཐོང་།།
 
བརྡ་འཕྲིན་ལུ་གུའི་ཆར་རྒྱུན་ལམ་ནས་སར་བ་སར་བའི་གནས་ཚུལ་རྟོགས།།
ཞིབ་སླས་སྐྲ་ལོས་ལྷག་དཀར་དུས་དྲན་མཛད་པའི་ངང་ཚུལ་ལྷག་ཏུ་མཛེས།།
ངོ་མ་ཡ་མཚན་བཟང་གི་ལ་སོགས་བསྟོད་བསྔགས་ཚིག་གི་མེ་ཏོག་གཏོར།།
བཀྲ་ཤིས་བདེ་ལེགས་སྨོན་ཚིག་རྗེས་སུ་ཚེ་རིང་ལོ་བརྒྱའི་ཁ་གཡང་བསྣན།།
 
ཁྱོད་ཀྱིས་ང་ལ་འཕྲིན་པ་བྱས་པས་ངེད་གཉིས་མཛའ་བརྩེ་གསེར་དུ་གྱུར།།
དངོས་ཤུགས་ཟུར་གསུམ་སྐད་ཆའི་བླ་སྲོག་སྙིང་སྡུག་གང་གི་བསྡུས་གཟུགས་རེད།།
ཁོ་བོས་སུ་ཞིག་དབོར་གི་ཡོད་པ་ཁྱོད་ཀྱིས་ལན་ཅིག་བཤད་རོགས་ཞུ།།
ད་དུང་ཁོ་བོའི་སྙིང་གི་དཀྱིལ་ནས་ཁྱོད་ཀྱང་འདི་ལྟར་གཏན་དུ་བཞུགས།།
 
བྱིའུ་ཆུང་འཕུར་བའི་གཤོག་པའི་སྟེང་དུ་ཁོ་བོའི་སེམས་འགྱུ་ཡི་གེར་བཀོད།།
རྒྱ་སེ་དམར་པོའི་པད་འདབ་དབུས་ནས་ཁྱོད་ཀྱི་བརྩེ་བ་ང་ལ་བསྟན།།
མྱི་སྐད་ཁྱེར་བའི་ཡི་གེའི་ཕུང་པོ་དེང་སང་ཁ་བའི་ཟོལ་གྱིས་འབབ།།
ནང་དོན་འགྲེལ་མཁན་ཨང་གྲངས་རེ་ཡང་མཚམས་མཚམས་དེ་དང་འགྲོགས་ནས་ཡོད།།
 
ཁྱོད་རང་ང་ལ་བལྟ་འདོད་ཆེ་ཞིང་ང་ཡང་ཁྱོད་དང་འཕྲད་འདོད་བཙན།།
ནམ་ཡང་སྙིང་དང་སྙིང་གི་དབུས་ནས་གཅིག་གིས་གཅིག་ལ་བརྩེ་འདང་ཆེ།།
འདི་ནི་གཡོ་སྒྱུ་འཁྲབ་གསུམ་བྲལ་བའི་དྭངས་གཙང་མཛའ་བརྩེའི་ངོ་བོ་རུ།།
བསླད་མེད་བརྩེ་བས་རང་རང་སེམས་ལ་བཞག་པའི་བག་ཆགས་ཟབ་མོ་ཡིན།།
 
དགའ་དང་དུང་བའི་གྲངས་ཀ་ནང་བཞིན་སྐྱོ་གདུང་ན་ཟུག་དེ་ལྟར་འཕེལ།།
འདི་གཉིས་མེ་དང་ཚ་བའི་ཚུལ་ལྟར་ངོ་བོ་དབྱེར་མེད་མིན་ན་ཡང་།།
མེ་རྗེས་འབྲངས་པའི་དུ་བ་ཇི་བཞིན་ལྟོས་གྲུབ་ཡིན་པ་མྱོང་བས་གྲུབ།།
ཆོས་ཉིད་ཡིན་པའི་གནས་ལུགས་དག་ལ་གནམ་རྒན་མས་ཀྱང་སྒྱུར་རྒྱུ་མེད།།
 
གཅེས་བྱམས་དགའ་བའི་ངོ་ཏི་སྙིང་ཉེ་གཉོམ་ལ་དུང་བའི་ངང་ཚུལ་ཅན།།
ཕྱིར་མིག་རྣོན་པོའི་མདེ་འུའི་རྩེ་ནས་བསྐྱུར་ཐབས་དཀའ་བའི་ཁྱེ་འུར་གྱུར།།
ཚོན་འཕྲིན་ནང་གི་ཟླ་བའི་འོད་ཀྱིས་ཡང་ཡང་ང་ལ་སྙན་ངག་བྱིན།།
འཕྲེང་སེམས་མཚོན་པའི་ལེགས་སྐྱེས་བདོག་པས་སྙིང་ནས་ཉི་མའི་དྲོད་ཁོལ་འཛིན།།
 
སྙན་རྩོམ་ཚངས་དབྱངས་རྒྱ་མཚོའི་མགུར་གླུ་ཁྱོད་ཀྱི་ཚབ་མཚོན་ཁོ་བོས་བཀླགས།།
དུངས་བརྗོད་སེམས་པའི་ཡིག་འབྲུ་རང་བྱུང་བདག་གི་གཤིས་སུ་ཁྱོད་ཀྱིས་ཀློགས།།
དངོས་འབྲེལ་གསེར་གྱི་ཟམ་ཆེན་སྟེང་དུ་མཐུན་པའི་ཕྱིར་ན་འགྲོ་མཚམས་འཇོག།
མཛའ་བརྩེ་དག་མའི་བརྩི་བཀུར་ཤེས་པའི་ཁྱོད་དང་ ང་ལ་འདི་ཉིད་ལེགས།།
 
 
མི་ཕོད་གི
 
 
ཕྱི་རིག་ཕྱི་ན་ལྟ་བ་མིག་རྣོན་རེད།།
ནང་རིག་ནང་ན་ཉན་པ་རྣ་རིང་རེད།།
ཕྱི་ནང་ཀུན་ན་རྒྱང་མཐོང་ཏག་ཏག་རེད།།
རང་བཞིན་རྐྱང་རྐྱང་བསྟན་འཇོག་མི་ཕོད་གི།
 
རང་ཉིད་ཁོ་ན་བསམ་ནི་ཏག་ཏག་རེད།།
མཛའ་བརྩེ་ངོ་ཤ་བརྗེ་ནི་གང་མང་རེད།།
གནས་ལུགས་སྒོར་མོས་འཇལ་བའི་དེ་རིང་སང་།།
དྲང་བདེན་རིན་ཐང་ཡོད་ཟེར་མི་ཕོད་གི།
 
བདེན་གཏམ་དམྱིག་ཆུས་བྲིས་ཀྱང་མི་རློམ་གི།
སྙིང་གི་དྭངས་མར་བཟུང་ཡང་མི་མགུ་གི།
མདོར་ན་ལས་དབང་མེད་གི་ཟེར་བ་ལས།།
གཞན་པའི་ཐབས་ཞིག་བདག་གིས་མི་རྙེད་གི།             
མཁའ་རླུང་ཐོག་མའི་འཕྲུལ་དེབ་ཏུ་བཀོད།
 
 
རྟེན་འབྲེལ་ཞུ།
 
 
—ཨ་མདོ་མགོ་ལོག་དར་ཐང་ཕ་སྐད་མྱུར་སྐྱོབ་ཚོགས་པའི་ཐེངས་བཞི་བའི་མིང་མཛོད་རྒྱུགས་སྤྲོད་པ་ཡོངས་ལ།
 
ཁ་བའི་ལྷགས་རླུང་གི་ངར་ཁ་རྒུམ་ཞོར་ཡ།།
ཐག་རིང་ལ་རིང་ནས་ཡོང་ནོ་ཨེ་དཀའ་ཐལ།།
བརྒྱད་པ་ཡན་ཆད་ནས་དྲུག་ཅུ་མན་ཆད་ཀྱི།།
ཐག་ཉེའི་རྐང་ཐང་ཚོས་སྐུ་ངལ་ཨེ་ཚོར་ཐལ།།
 
རིན་ཆེན་མི་ལུས་འདི་བླངས་ནས་དེ་རིང་བར།།
རྒྱུགས་སྤྲོད་ཐོག་མ་ཡང་ཡིན་མཁན་མང་རྒྱུ་རེད།།
བློ་དགའ་ཡིད་མགུ་རེ་ཡོང་བའི་སྨོན་ལམ་དང་།།
ལྷག་ཏུ་ཁྱེད་ཚོ་ལ་བཀྲ་ཤིས་བདེ་ལེགས་ཞུ།།
 
ཕ་མ་གཉོར་སྐྱོང་དང་ཕྱུགས་ཟོག་འཚོ་སྐྱོང་སོགས།།
ལས་ཀས་དུས་འདའ་བའི་རོང་འབྲོག་མང་ཚོགས་ཀྱིས།།
མཐོ་རིམ་མཐོ་འབྲིང་གི་སློབ་མའི་ཁ་གཏད་ཡ།།
ཤེས་རིག་འགྲན་སྡུར་འདི་སྤོབས་པའི་སྤོབས་པ་རེད།།
 
རྒྱུགས་ཤོག་དཀར་འོད་ཀྱིས་ངོ་གདོང་བཀབ་ཡོང་དུས།། 
དགའ་སྐྱོ་འཇིགས་གསུམ་གྱི་ཚོར་འདུ་གསར་བ་རེས།།
སྙིང་གཅེས་ལོག་ལོག་འདི་གློ་བུར་འགུལ་སྣང་གི།
བག་ཆགས་གསར་བ་ཞིག་སེམས་སུ་ཨེ་ལྷུང་ཐལ།།
 
དགའ་བསུའི་ཀི་སྒྲ་དང་ཐལ་མོའི་རྡེབ་སྒྲའི་ངོགས།།
གདོང་བ་འཛུམ་མདངས་བཅས་དར་ཁ་སྐེ་གོན་ནས།།
བྱ་དགའི་རྟགས་མ་རེ་ཕྱར་ནས་འགྲོ་དུས་སུ།།
བཀྲ་ཤིས་བདེ་ལེགས་ཀྱི་ཁ་གཡང་ཨེ་སྙན་གི།
 
མདོ་དབུས་ཁམས་གསུམ་གྱི་མི་སྣ་འཛོམས་ས་ནས།།
རྒན་དར་གཞོན་གསུམ་གྱིས་བློ་རིག་འགྲན་ས་ནས།།
ཕ་སྐད་དམ་འཛིན་གྱི་བྱེད་སྒོ་སྤེལ་ས་ནས།།
རྒྱལ་ཁའི་བ་དན་ཞིག་ཕྱར་བ་བསོད་ནམས་རེད།།
 
ཕྱི་ནང་ཆེ་ཆུང་གི་ཁྱད་པར་དབྱེ་རྒྱུ་མེད།།
ཀུན་ཀྱང་ཕ་སྐད་ལ་དུང་བས་ཡོང་ནི་རེད། 
དེའི་ཕྱིར་འདིར་འདུས་ཀྱི་རྒྱུགས་ཞུགས་ཡོད་ཚད་ལ།།
འགྱུར་མེད་སྨྱོན་པ་ནས་སྙུག་རྩེས་རྟེན་འབྲེལ་ཞུ།།
 
དཀའ་ལས་དཀའ་ཚེགས་ཀྱིས་རྔུལ་ཆུའི་འབྲས་བུ་རུ།།
སེམས་པའི་ནང་ངོས་སུ་དཔར་བའི་ཐ་སྙད་དག།
བརྗེད་མེད་སྲ་བརྟན་གྱི་བག་ཆགས་ཨ་འཐས་ཕྱིར།།
གོ་སྐབས་བར་གསེང་རེ་ཡོད་དུས་དབོར་གི་སྡོད།།
 
རིགས་ཀྱི་སྤྱི་དོན་དང་རང་གི་སྒེར་དོན་དུ།།
གྲུབ་ཆ་གལ་ཆེན་གྱི་ཐ་སྙད་འགངས་ཆེན་རྣམས།།
འཚོ་བའི་ལམ་ཁ་ནས་ནམ་རྒྱུན་བཀོད་ཐུབ་རྒྱུ།།
(༡)ཨ་དབོར་ཡང་དབོར་གི་རེ་བའི་ཡང་སྙིང་ཡིན།།
 
ཁྱོས་ཀྱང་དགའ་བ་སྒོམས་ངས་ཀྱང་ཡི་རང་བྱེད།།
ཡུལ་གྱི་ཕ་མ་དང་གཉེན་ཉེར་དེ་བཞིན་ཤོད།།
ཤེས་རིག་འགྲན་བསྡུར་ལས་ཐོབ་པའི་གཟེངས་རྟག་འདི།།
མི་ཚེའི་བརྒྱུད་རིམ་གྱི་ནང་གི་གཟི་བརྗིད་རེད།།
 
རིགས་རུས་མཆེད་ཁུངས་ཀྱི་བོད་པའི་བདེན་དོན་ན།།
སྤོབས་སེམས་མཉམ་སྐྱེད་ཅིག་བྱུང་བས་ཨེ་དགའ་ཐལ།།
མང་འདུས་ཉུང་འཚོགས་ཀྱི་ཁྲོམ་པའི་གཞི་དཀྱིལ་ནས།།
བྱ་དགའི་རྟགས་མ་ཡིས་མཆོད་དུས་ཨེ་སྤྲོ་ཐལ།།
 
བྱམས་ལྡན་ཨ་ཕ་ཡིས་བཤད་པའི་ཕ་སྐད་རེད།།
བརྩེ་ལྡན་ཨ་མ་ཡིས་བཤད་པའི་ཡུམ་སྐད་རེད།།
བུ་ཕྲུག་རང་རང་གིས་བཤད་པའི་རང་སྐད་རེད།།
བོད་སྐད་དག་མ་ཞིག་ཤོད་དང་ལ་རྒྱ་རེད།།
 
གཉའ་གནོན་ཚད་མེད་ཀྱི་ཁུར་བོ་སུན་སུན་གི།
རང་དབང་བདེ་སྐྱིད་ཀྱི་དག་ཞིང་འདོད་འདོད་ཀི།
གཅིག་རྗེས་གཉིས་མཐུད་ཀྱིས་བོད་པའི་དཔའ་རྒོད་ཚོ།།
རང་ལུས་མཆོད་མེ་ཡིས་གཤེགས་པ་དྲན་ཤིང་གྱིས།།
 
གང་དགའ་གང་དྲག་བོས་རང་ལུས་མེར་བསྲེགས་ནས།།
རང་དབང་བདེན་དོན་གྱི་ཆེད་དུ་གཤེགས་ཤུལ་ན།།
ནང་དམེ་ནང་འཁྲུག་གི་རྙོག་འཛིང་ཁ་ཕྱེས་ནས།།
སྦྲགས་སྐད་རྐྱང་རྐྱང་རེ་བཤད་རྒྱུ་ངོ་ཚ་རྩིས།།
 
གསུབ་མེད་མཚོན་རྟགས་འདི་ཀུན་ལ་བསྟན་དགོ་གི།
དཔའ་བོའི་གློ་སྙིག་གི་ཚིག་དྲི་ཚོར་དགོ་གི།
མྱི་བུ་གསོན་བསྲེགས་འདིས་གདོན་གོབ་ཆོད་དགོ་གི།
དམྱིག་ཆུའི་བཞུར་རྒྱུན་འདི་ད་དུང་འབབ་དགོ་གི།
 
ཡོངས་ཁྱབ་རིན་ཐང་གི་རིན་ཐང་རྟོགས་དགོ་གི།
རེ་འབྲས་རྡོག་རྡོག་པོ་དམྱིག་གིས་རིག་དགོ་གི།
རྡོག་རྩ་གཅིག་སྒྲིལ་གྱི་ལངས་ཕྱོགས་བརྟན་དགོ་གི།
ཁ་སྐད་ཚིག་ནག་གི་ལམ་ནས་བྲི་དགོ་གི།
 
སྟོབས་ལྡན་མི་རིགས་འདིའི་ཡ་ཐོད་དམྱིག་རྡོ་རེད།།
བཙན་རབས་གདུང་རྒྱུད་འདིའི་ཁོག་གི་གཡུ་ལོ་རེད།།
སྐད་གསེང་མཐོན་པོའི་ངང་མི་མཐུད་སྒྲོག་རྒྱུ་ཞིག།
བོད་ཡིག་བོད་སྐད་འདི་ཁྲི་ལོར་བརྟན་པར་ཤོག།
 
གར་འགྲོའི་ལམ་ཁ་ནས་འགྲིམ་འགྲུལ་སྟབས་གཟབ་གྱིས།།
ཆེ་ཆུང་སུ་ཡིན་ཡང་བདེ་འཇགས་དོན་སྣང་གྱིས།།
ཡོང་བ་དོན་ལྡན་རེད་དགའ་དགའ་སྤྲོ་སྤྲོ་གྱིས།།
ཚེ་རིང་ལོ་བརྒྱ་ཨ་ཚང་མ་བདེ་མོ་གྱིས།།
 
(༡)༼ཨ་དབོར་ཡང་དབོར་༽ནི་ཨ་མདོའི་ཁ་སྐད་དུ་བསྐྱར་ཟློས་ཀྱི་སྐད་དོད་དོ།། ༼ཨ་འོར་ཡང་འོར།༽
༢༠༡༢ལོའི་དུངས་ཞེན་སྟེང་བཀོད།
 
 
ཁྱོད་བདེ་མོ།  ང་ཡིན། (༡)
 
 
ཁམས་འདྲི་སྙན་གསེང་གི་ཡིག་འབྲུ་རྡོག་གཉིས།།
སྟབས་བདེའི་མཚམས་སྦྱོར་གྱི་དངོས་མིང་ངོ་མ།།
བཅུ་གཅིག་ཨང་ལམ་ནས་དངོས་སུ་སླེབས་རྗེས།།
དུངས་བརྗོད་ཡིག་ཚང་ཞིག་འདི་ལྟར་བྲིས་སོང་།།
 
གསོན་པོ་དྲོན་པོ་ཡི་སྙིང་གྲོགས་ཤིག་གི།
ཨ་ན་མ་ན་ཡི་སྐད་ངག་འཇམ་པོས།།
འཚམ་འདྲིའི་ཤིས་ཚིག་གི་ཐོག་མ་སྐྱོར་ཉིན།།
ཁོ་བོའི་ཡོད་ཚད་པོ་ཕྱིར་ཀློག་བྱས་སོང་།།
 
སྐྱེ་དགུའི་སྙན་ལམ་ན་ཁུ་བྱུག་དགོད་ཅིང་།།
མེ་ཏོག་སེར་ཆེན་གྱིས་རི་ཐང་གང་བའི།།
བསོད་ནམས་དཔལ་འཛོམས་ཀྱི་དབྱར་ལྗོངས་རིང་མོར།།
རྣམ་ཤེས་འདང་ཆེན་གཉིས་སྐུད་སྣེས་སྦྲེལ་ཡོད།།
 
སྙིགས་མ་ལྔ་བརྡོལ་གྱི་སྙིགས་མའི་དུས་ན།།
ལྷ་ཞལ་སྟོན་ནི་ཞིག་ཁྱོན་ནས་མེད་ཀྱང་།།
བརྡ་འཕྲིན་དུས་རབས་ལ་ཚོན་འཕྲིན་ནང་ནས།།
མཛེས་ཞལ་སྟོན་ནི་རེ་ད་དུང་ཡོད་གི།
 
ནོར་ནག་སུག་རྗེས་ཀྱི་འབྲོག་མོ་ངོ་མས།།
རྡོ་ཤོག་གཡའ་མ་ཡི་འབྲི་གཞི་བྱས་ནས།།
དབྱངས་གསལ་འབྲི་ཀློག་གི་ཤེས་བྱ་བསླབས་ཏེ།།
ཡིག་རྨོངས་སེལ་ཚུལ་འདི་ངོ་མ་མཛེས་སོ།།
 
རྒྱང་རིང་རྒྱང་རིང་གི་རྩྭ་ཐང་ཞིག་ནས།།
སྙིང་ཉེ་སྙིང་ཉེ་རེའི་ཁ་པར་ཐོན་དུས།།
གསལ་གསལ་རིག་རིག་གི་སེམས་པའི་གཏིང་ནས།།
ཚ་ཚ་ལམ་ལམ་གྱི་དྲོད་ཁོལ་འབར་གི།
 
བརྩེ་བ་དག་མ་ཞིག་ཁྱོས་ང་ཟུངས་དང་།།
དགའ་བ་ངོ་མ་ཞིག་ངས་ཁྱོད་འཛིན་ན།།
གློ་སྙིང་བྲང་གསུམ་གྱི་གཅེས་ནོར་ཞིག་ཏུ།།
ནམ་ཡང་གཅིག་གཅིག་ལ་ངོས་འཛིན་བྱེད་ཡ།།
 
དྭངས་གཙང་སེམས་པ་འདི་དངོས་གནས་ཡག་གི།
ལྷད་མེད་སྙིང་གཏམ་འདི་ངོ་མ་སྙན་གི།
བཟང་པོའི་ཀུན་སྤྱོད་འདིར་ཁོ་བོ་དུང་གི།
ཁྱོད་འདྲ་མི་མཐུད་དུ་འགྲོགས་ན་འདོད་གི།
 
མཉམ་འགྲོ་མཉམ་འདུག་གི་ལག་འཇུ་དྲོན་མོ།།
སྔོན་སོང་ལས་དབང་གི་ས་ན་མེད་ཀྱང་།།
དགའ་མཛའ་བཟང་གསུམ་གྱི་བརྩེ་བ་གཙང་མས།།
ནམ་ཡང་ཕན་ཚུན་ལ་དམ་པོར་བཅིངས་ཡོད།།
 
(༡)ཁ་བྱང་གི་འགྲེལ། 你好、我是……ཆེས་ཐོག་མའི་འཕྲིན་ཐུང་ཞིག་གིས་འདོགས་བྱེད་བྱས།
 
གཉན་པོ་གཡུ་རྩེ་སྤྱིའི་དེབ་གྲངས་བཅུ་དྲུག་པའི་སྟེང་བཀོད།

ཚན་པ་གཉིས་པ།  ལྷུག་རྩོམ་ཆུ་བོ་རང་འབབ།
 
 
རྒྱང་བཞུད་ཁུ་བྱུག་འབོད་བརྡ།
 
 
དཔྱིད་དཔལ་འདྲེན་པའི་ལྷ་བྱ་ཁུ་བྱུག
དུས་འཁྲུགས་ཀྱི་སྤྲིན་ནག་ཡོམ་ཡམ་དུ་གཡོ་སྐབས།
ཁྱེད་ཀྱིས་བརྗིད་ཆགས་ཀྱི་གངས་རི་དང་།
གཡུ་མདོག་གི་རྫ་རི། མཐའ་བྲལ་གྱི་རྩྭ་ཐང་།
དྭངས་གཙང་གི་ཆུ་བོ།  གཞན་ཡང་སྟག་ཤར་གྱི་དཔའ་སྐད།
གཞོན་ནུ་མའི་གླུ་སྐད།  འབྲོང་གཡག་གི་ངུར་སྒྲ་སོགས་མདོར་ན་ཡོད་ཚད་ནས་ཡོད་ཚད་བསྐྱུར་ཏེ་རྒྱང་རིང་དུ་བཞུད་སོང་།
འདི་ལྟར་ཁྱེད་ཉིད་སྐྱེལ་མ་མེད་པར་རྒྱང་རིང་དུ་བཞུད་དགོས་བྱུང་བ།
ངའི་སེམས་སྟེང་གི་ན་ཟུག་ལྕི་མོ། ཁྱེད་འཕུར་ཤུལ་དུ།
ང་ཚོ་མགོན་མེད་མྱ་ངན་གྱི་བྱང་ཐང་དུ།  ནམ་ཡང་གཉོམ་དུང་དུང་ངང་མགོ་བོ་བསྒུར་ནས་སྡོད་དགོས་པ་བདེན་ནམ།   ཅི་ཞིག་གི་ལས་དབང་ཡ། 
རྒྱང་རིང་དུ་འཕུར་བའི་ལྷ་བྱ་ཁུ་བྱུག  ངའི་སྙིང་དབུས་ཀྱི་ཟླ་བ་འོད་ཆེན།
འཛམ་གླིང་ལ་བདེ་སྐྱིད་སྐྲུན་གྱིན་ཁྱེད་ཉིད་ཕྱིར་ཕེབས་ཤོག
ད་ལྟ་ངས་རི་དཀར་པོ་ཞིག་གི་ཁ་དོག་དང་།   སྤྲེལ་ཕྲུག་རྔ་མེད་ཅིག་གི་ལས་དབང་གི་ཆེད་དུ།   བསམ་གཞིག་གང་མང་གི་ཀློང་ནས་ཁྱེད་ལ་སྙན་ངག་འབྲི།
རི་ཆུ་སྟོང་ཕྲག་གི་རྒྱབ་ནས་ཁྱེད་ལ་རེ་སྒུག་བྱེད།   རྒྱང་བཞུད་ཀྱི་ལྷ་བྱ་ཁུ་ལོ།
འདི་ལྟར་གསལ་ལྷང་ལྷང་གི་ཁྱེད་ཀྱི་མདུན་ལམ་ན། གཞི་བྱེས་ཁྲི་འབུམ་གྱི་རེ་བའི་དར་ཐག་ཡོད་ལ།  སྙན་ལྷང་ལྷང་གི་ཁྱེད་ཀྱི་ཞལ་གསུང་རེ་ལ།
ཡབ་མེས་གོང་མ་ཚོའི་ཞལ་གདམས་གསོན་པོ་ཡོད།  ལྷ་བྱ་ལགས།  
གནས་སྐབས་ཀྱི་དཀའ་སྡུག་ཡོད་ཚད་ཁྱད་དུ་བསད་ནས།   ཁྱེད་ཉིད་གང་ལའང་མ་ཆགས་པར། རྒྱང་རིང་ནས་རྒྱང་རིང་དུ་བཞུད་པ།  
མ་འོངས་པའི་གནས་གཞི་གསར་བ་ཞིག་དང་།  མཐར་འབྲས་ཀྱི་རྒྱལ་ཁ་རྟག་བརྟན་ཞིག་གི་ཆེད་དུ་ཡིན་པ། 
ང་ལ་ཡིད་ཆེས་ཡོད།   ཡིད་ཆེས་ཡོད།
 
 
ཨ་མ།
 
 
 ལྷག་བསམ་དཀར་བའི་ཕ་ལོ་དང་།
བརྩེ་སེམས་མཐུན་པའི་སྤུན་སྲིང་ཚོ།
ངའི་དྲན་གདུང་གི་ཀློང་དུ་རྒྱུ་སྐར་བཞིན་འཆར་ཞིང་།
དེ་ལས་ཀྱང་གསལ་ཞིང་འཚེར་བ་ནི།
བྱམས་བརྩེ་དྲིན་ལྡན་གྱི་ཨ་མ་ལགས།
ཁྱེད་ཀྱིས་གནང་བ་བདེ་སྐྱིད་ཀྱི་དྲོད་ཁོལ་དང་།
བརྩེ་བ་བསླད་མེད་ཀྱི་ལྷག་བསམ་རྐྱང་རྐྱང་།
 
དྲིན་ལྡན་ལགས།
ཁྱེད་ཀྱི་བརྩེ་སེམས་དཀར་པོ་གངས་རི་དང་།
དུང་ཟླ་ལས་དཀར་ལ། ཁྱེད་ཀྱི་སྙིང་གཏམ་ཟབ་མོ་ཁུ་བྱུག་དང་།
འཇོལ་མོ། གཞན་ཡང་། པི་ཝང་གི་གདངས་ལས་ཀྱང་སྙན།
ད་དུང་།
དྭངས་གཙང་ཆབ་རྒྱུན་ལས་རིང་བ་ཨ་མའི་བྱམས་བརྩེ་ཡིན་ལ།
རྒྱུ་སྐར་ལྟར་གྲངས་མང་བའང་དེ་ཉིད་ཡིན།
ཨ་མས་བྱམས་བརྩེ་རྐྱང་རྐྱང་གིས་སྐྱེད་སྲིང་བྱས་ཤིང་།
ང་དེ་གའི་ངང་མཚར་ལོངས་བྱུང་།
 
ཨ་མ་ལགས། 
དེའི་ཕྱིར་ང་ཁྱེད་ལ་དགའ་ཞིང་ཁྱེད་ལ་དུངས། ཁོ་བོས།
ནམ་རྒྱུན་ཁྱེད་ཀྱི་རྟག་བརྟན་གྱི་བརྩེ་བ་དང་། སེམས་གཏམ།
ཁ་ཏ་སོགས་བརྗེད་མི་སྲིད།
དེ་ནི་ངའི་མདུན་ལམ་གྱི་ས་མཁན་དང་།
འདས་གསལ་གྱི་སེམས་པ་ཡིན།
 
ཨ་མ་ལགས།
དུས་ནམ་ཞིག་ལ་ང་མཚམས་སྤྲིན་གྱི་མདངས་ཡང་མོག་པོར་བྱེད་པའི་ངུར་སྨྲིག་གི་ཆོས་གྲྭ་ཞིག་ཏུ་འགྲིམ་འགོ་བརྩམས།
དུས་དེར་ཁྱོད་ཀྱིས་ཚེ་རིང་ལོ་བརྒྱའི་ཤིས་ཚིག་ཕུལ་ཞིང་།
ད་དུང་མཆོག་གསུམ་དང་སྒྲོལ་མར་གསོལ་འདེབས་བྱེད་བཞིན། བུ་ངའི་མདུན་ལམ་ལ་བར་ཆད་མེད་པའི་སྨོན་ཚིག་གི་མེ་ཏོག་ཡང་ཡང་གཏོར།
ཁྱེད་ལ་འཁྲེང་ཞེན་ཆེ་བའི་ཁོ་བོ་སྐྱེད་ཚལ་དེར་འགྲོ་རྒྱུར་དགའ་ཡང་།
རེ་ཞིག་འབྲལ་དགོས་པའི་སྐྱོ་གདུང་གིས་མིག་ཟུང་ལས་སྦྲང་ཆར་མ་འཐོར་ཙམ་གྱིས།
གཉོམ་དུང་དུང་གི་དབྱངས་རྟ་དང་འདྲེས་མའི་མཇུག་མཐའི་ཤེས་ཚིག་ཏུ།
ཨ་མ་་་་་་བདེ་མོ་ཞེས་པ་དང་ལྷན་ཅིག
ཐག་ཐག་སྤོ་བའི་རྟ་བོའི་རྨིག་སྒྲ་དང་སྤུན་ཟླ་བུམ་འབྲུག་གི་བསྐྱེལ་མའི་དྲོད་ཁོལ་ངོགས་ནས། སྐྱོ་སྣང་གི་ངར་ཁས་ཕྱིར་མིག་འཐེན་བཞིན་རྒྱང་བཞུད་བྱས།
དེ་ནས་བཟུང་།
ཆེས་མཐོ་བའི་སློབ་གླིང་གི་གྲུ་ག་འདི་ནས་ཁྱེད་ཉིད་དྲན་པའི་དྲན་གདུང་གི་ཁུར་བོ་རི་ལས་ལྕི།
ང་བཞུད་སའི་སློབ་གླིང་ན་སློབ་དཔོན་གྱི་བྱམས་བརྩེ་མཐོ་ཞིང་།
ཆོས་གྲོགས་ཀྱི་མཐུན་སྒྲིལ་ཟབ།
ངའི་སྦྱང་བྱའི་ནང་བསྟན་རིག་གཞུང་གསེར་འོད་དང་དོན་སྙིང་གིས་ཕྱུག་ཀྱང་།
 
ཨ་མ་ལགས།
རྨི་ལམ་གྱི་ཁུགས་པ་ནས་ཁྱེད་ཉིད་མཇལ་དུས་མིག་ཆུ་ནི་རང་བཞིན་གྱིས་བཞུར་འོངས་བ་རྐྱང་རྐྱང་རེད།
གཏན་དུ་སེམས་དཀྱིལ་ནས་ཡལ་བ་མེད་པའི་རྟག་བརྟན་གྱི་མེ་ཏོག
ཆུ་ལས་མ་སྐྱེས་པའི་པདྨ་དང་མཁའ་ནས་མ་འཆར་བའི་ཟླ་བ་དེ།
ངའི་སྙིང་དབུས་ཀྱི་དྲིན་ལྡན་མ་ལོ།
ཡང་ཅིག་ཞུ་ན།
དྭངས་གཙང་གི་སེམས་ཁམས།
འགྱུར་མེད་ཀྱི་རང་གཤིས།
ཕྱིར་དྲན་གྱི་དབྱངས་རྟ།
དྲི་མེད་ཀྱི་ཁ་བཏགས།
སྙན་ངག་མ་ཡིན་པའི་སྙན་ངག་དེ། ངའི་དྲན་གདུང་གི་རྦབ་ཆུའི་རླབས་སྒྲ་ཡིན།
འདི་ནི།  དྲན་དྲགས་པའི་ཕ་མ་ཚོ་དྲན་རྟེན་ཡིན་ལ།  སྙིང་ཉེ་བའི་སྤུན་ཟླ་ཚོ་ལེགས་སྐྱེས་ཡིན།
 
བརྩེ་ལྡན་ཚོ་བདེ་མོ་གྱིས།
ང་ཚོ་སླར་ཡང་བདེ་སྐྱིད་དང་དགའ་སྤྲོའི་ལྷན་འཛོམས་ཡོང་བར་རེ་སྨོན་དང་ཡིད་ཆེས་ཡོད།
དུས་དེར་ང་ཚོས་དགའ་བའི་གླུ་དབྱངས་ལེན་ལ།
སྐྱིད་པའི་བྲོ་ཡང་འཁྲབ།
ངོ་མ་བདེ་སྐྱིད་ལྡན་པའི་དུས་བཟང་ལ་ང་ཚོ་རོལ་ཆོག་ཆོག་ཡིན།
 
 
སྲིང་ཆུང་མ།
 
 
___མུ་མཚོ་ལ།
 
དཔྱིད་གསུམ་ལྗང་མྱུག་གི་གསོན་ཤུགས་དང་ལྷན་ཅིག
བཀྲ་ཤིས་པའི་སྐྱེས་སྐར་བཞད་པ་ནས།
ཕུག་རོན་གྱི་འགྲོ་སྟངས་ལྟ་བུའི།
འཛད་མེད་བྱ་བཞག་གི་ཁུར་བོ་ལྗིད་པོ།
དྲིན་ལྡན་ཨ་མའི་ཕྲག་སྟེང་ནས།
ལོ་རེ་བཞིན་ཇེ་ཡང་ནས་ཇེ་ཡང་དུ་བཏང་།
དེའི་ཕྱིར་ཁྱེད་ཉིད་ཐུགས་རྗེ་ཆེ།
སྲིང་ཆུང་མ།   ཁྱོད་ཁོ་ན།
ང་ཚོ་མིང་སྲིང་ཚོའི་གྲལ་ནས་ཆེས་ཆུང་དུས་ནས།
ཨ་མ་ལ་ལྷག་པར་ཤ་ཚ་ཞིང་སྙིང་ཉེ་བ་གཅིག་པུ་ཡིན།
དེའི་ཕྱིར་ཐུགས་རྗེ་ཆེ།
ཨ་བོའི་ལོ་ལོ།  ཐ་སྙད་འདི་ཁྱོད་ལ་མྱིང་བོ་ཚོས། ཆེས་ཆུང་དུས་སུ་བཏགས་པའི་གཅེས་མྱིང་ཡིན།
སྐབས་དེར་ཁྱིམ་མཚེས་སུ་ཞིག་གིས།
ཁྱོད་ལ་འཚམ་འདྲི་སྐོར་ཞིག་གི་དྲི་བ་འདོན་ཚེ།
ཏག་ཏག་མིང་འདི་ཁོ་ན་སྐྱོར་ཡོང་།
སྲིང་ཆུང་མ།
ལྔ་གསུམ་བཅོ་ལྔའི་བགྲང་བྱའི་སྐས་གོང་ནས།
གསལ་ལ་མི་གསལ་བའི་བྱིས་དུས་ལ་ཕྱིར་མིག་འཕེན་ཉིན།
ཐ་སྙད་འདིས་ཁྱོད་ལ་ཅི་ཞིག་གི་ཚོར་སྣང་སྦྱིན་སྲིད།
སྲིང་ཆུང་མ།
ཁྱོས།
རང་ཉིད་ཀྱི་ནུས་པ་བཏོན་ནས།
ཐེག་དཀའ་བའི་ཨ་མའི་ཁུར་བོ་ཕོག་པ་བཀའ་དྲིན་ཆེ་ཡང་།
རྡོག་ཁྲེས་དེས།
ཁྱོད་རང་སློབ་གྲྭར་འགྲིམ་པའི་གོ་སྐབས་བཀག་སོང་བས།
ང་དངོས་གནས་ཕངས་སེམས་སྐྱེས་ཡོད།
ཁྱོད་ཁོ་ན་ཙམ་མིན་པར།
འདི་ལྟར་སློབ་སྦྱོང་གི་གོ་སྐབས་མ་རེག་པའི་མཐོ་སྒང་གི་སྲིང་ཆུང་ཚོའི་ཆེད་དུ།
ངས་ནམ་རྒྱུན་སྙིང་རྗེ་སྒོམ་ཡོད།
   སྟོང་ཆ་འདིའི་ཁ་སྐོང་ཆེད་དུ།
ངས་ཁྱོད་ལ་དབྱངས་གསལ་ངོས་འཛིན་གྱི་གོ་བརྡ་བསླབས་པ་ནས།
ནམ་རྒྱུན་རྡོ་རུག་གི་སྐེ་རྒྱན་ལས་ཡིག་འབྲུ་རེའི་དགེ་མཚན་ལྷག་ཚུལ།
གཏན་ཚིགས་དང་སེམས་དཀར་གྱི་ལམ་ནས།
ཡང་ཡང་ཁྱེད་ཀྱི་སྙན་ལ་སྦྲོན།
སྲིང་ཆུང་མ།
ད་ལྟ་ངས་མཐོ་རིམ་སློབ་གླིང་ནས།
རྣམ་ཤེས་ཀྱི་ཆིབས་ཁ་ཕ་ཁྱིམ་གྲུ་བཞིར་བསྒྱུར་ཐེངས་རེར།
སྤྲོ་སེམས་ཀྱིས་ཁྱེར་ཡོངས།
དེ་ནི།
ཁྱོད་དང་དབང་ཆེན་མཚོའི།
དབྱངས་གསལ་གྱེར་ཀློག་གི་རོལ་དབྱངས་དང་།
ད་དུང་སྒྲོལ་བསྟོད་དང་།
བཟང་སྤྱོད་ཀྱི་འདོན་དབྱངས་སྐོར་ཅིག་རེད།
སྲིང་ཆུང་མ་ཐུགས་རྗེ་ཆེ།
གལ་ཆེ་བའི་འབྲི་ཀློག་གི་ཤེས་བྱ།
ནམ་ཡང་བརྗེད་དུ་མ་འཇུག
 
 ༢༠༠༩  ༩  ༥ 
 
 
ཡི་གེ
 
 
ཡི་གེ  སྒྱུ་རྩལ་དང་ལང་ཚོས་ཕྱུག་པའི་སྙན་ངག་པ།   མིའི་རིགས་ཀྱི་མགྲིན་ཚབ་ངོ་མ།   
ཡི་གེ  ཡབ་མེས་ཀྱི་ངག་རྒྱུན་རིང་མོ།
 ཕྱིར་དྲན་གྱི་རྡོ་རིང་བརྐོས་མ།
ཡི་གེ   མཛའ་མཐུན་དང་མཛའ་མཐུན་གྱི་བར་ན། དུངས་ཞེན་དང་དྲན་གདུང་གིས་འཕངས་པའི་བརྩེ་འདང་གི་སེམས་འགྱུ་ཉག་གཅིག    
དགའ་དུས་འཛུམ་མདངས་ཡིན་ལ།  སྡུག་དུས་དམྱིག་ཆུ་ཡིན། 
ཡི་གེ   དགའ་སྐྱོ་ཆགས་སྡང་གི་སེམས་ཀྱི་སྣང་བརྙན་དངོས་མ།
མཁས་དབང་དུང་ཕྱུར་གྱི་རྟོག་པའི་འདྲ་འབག་ཅིག  གཞོན་སྐྱེས་གྲངས་མེད་ཀྱི་ཚོར་བའི་ནད་རྟགས་ཅིག  
ཡི་གེ   གསང་གཏམ་ཕྱིར་འཆོར་མེད་པའི་བློས་ཐུབ་ཀྱི་ཚིག་མཛོད་ཚད་ལྡན།
མདུན་ལམ་དང་ཁ་ཕྱོགས་སྟོན་པའི་ཚད་ལྡན་གྱི་སློབ་དཔོན་བཟང་པོ།
ཁྱེད་ལ་བརྟེན་ནས་གང་ཡང་ཤེས་ཆོག་ཆོག     ཅི་ཡང་འཚོལ་བདེ་བདེ།
ཡི་གེ   ཀུན་ལ་མཁོ་བའི་ནོར་བུ།  ང་དགའ་སའི་དངོས་པོ་གཅིག་པུ།
ཁྱོད་ལ་སུས་ཀྱང་དགའ་ཕྱོགས་དང་མཐུན་པར།  
བཀོད་སྤྱོད་ཀྱི་རིན་ཐང་ལྡན།
ཡི་གེ  ངས་ཁྱོད་ནམ་རྒྱུན་སྤྱི་བོ་རྐྱང་རྐྱང་དུ་མི་འཇོག་ལ།   རྐང་ཞབས་སུ་དེ་བས་ཀྱང་། 
ངས་ཁྱེད་ཀྱི་བྱེད་ལས་ལ་མཐོང་ཆེན་བྱེད་ལ།  ངས་ཁྱེད་ཉིད་བཀོལ་སྤྱོད་བྱེད།  
ཡི་གེ   ཁྱོད་མེད་ན་འདས་སོང་གི་ལོ་རྒྱུས་ཅི་ཡིས་རྟོགས།  ཁྱོད་མེད་ན་མ་འོངས་པའི་རྩིས་གཞི་གང་ལ་བྱེད།     ཁྱོད་མེད་ན་དུས་རབས་འདིའི་ནང་དུ་ཅི་ཡིས་འཇུག
ཡི་གེ    ཁྱོད་ང་ཚོའི་བླ་སྲོག་ཡིན།   
 
༢༠༠༩ ལོའི་སྦྲ་སར་སྟེང་བཀོད།
 

དཔར་བྱང་སྨོན་ཚིག  
 
 
རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།  
གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།  
ཚིག་གི་གཟེགས་མ་རེས་ཀྱང་དུག་གསུམ་གྱི།།  
དྲི་མ་ཡོངས་འཁྲུད་ལེགས་བཤད་བདུད་རྩི་འདི།།   
དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།།   
ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།།   
གདངས་ཏེ་རྒྱུད་ལྔའི་འགྲོ་བ་མ་ལུས་པ།།  
ངེས་ལེགས་ནོར་བུའི་མཛོད་ལ་དབང་འབྱོར་ཤོག།    
ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེང་གེའི་རིང་ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས་ནས།   ནང་བསྟན་གྲུབ་མཐའ་རིས་མེད་ཀྱི་གསུང་རབ་རྣམས་དཔར་དུ་བསྐྲུན་དང་བསྐྲུན་འགྱུར་གང་ལ་འང་སྦྱར་ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་རྒྱ་མཚོས་སྦྱར་བའོ།།

